
1. Stordalsnibba

Johannes K. Dahle laga denne melodiøse og hugtakande springa-
ren. Stordalsnibba er ein nut som ligg nordaust for fjelleigedomen 
til Austli på Møsstrond, barndomsheimen til Trygve, og som var i 
vårt eige frå 2005 til 2022.

2. Gurostubben

Som lærar i Vinje kulturskule vart eg kjent med ei jente som 
heitte Mari. Då ho fekk ei syster, laga eg denne:

Guro heiter jenta 
som me på har venta.
Guro hev ein storebror, 
storesyster og far og mor.
Syster heiter Mari.

Guro ho kan gange 
stutte stig, og lange.
Somti’r trillar ho og dett 
så ho grin ein liten skvett.
Mari ho må trøste.

Guro ho kan springe
både ut’ og inne.
Ho lær og smiler og er glad 
når ho fær det ho vil ha.
Med Mari vil ho leike.

3. Guro Heddelid

Denne gode gangaren ber namnet etter eit stolt, sterkt og 
vakkert kvende som levde i Grunningsdalen i Seljord i gamal 
tid. Ho skal ha vore så fager og vidgjeten ei drós at det visstnok 
var mange som møtte opp til kyrkje berre for å sjå Guro. «Det 
va ‘kje presten dei vill’ lyde på, men det va’ Guro dei ville sjå», 
heitest det. Seljordingen Jørund Telnes (1845–1892) laga ein 
diktsyklus om Guro. 

4. Syrgjesong

Ein prest skal ha dikta denne visa etter at han mista kona si.  
Eg har ho etter Svein Tveiten. 

Hvem skal meg i hånden lede? 
Hvem skal mitt sæte pryde?
Hvor skal jeg nu hengå 
mine tankar at bortslå?
Hvem skal meg nu oppvarte 
med god forsonlighet?
Nu må jeg først betrakte;
min sol er gået ned.

Men giv at jeg det visste
at hun fra død og kiste 
oppstod igjen 
– min hjertens hulde venn.
Jeg akter ei den gave
om meg all verden gav, 
når jeg deg måtte hava
igjen av død og grav.

5. Bægjuven

Dette slåttestevet har eg etter far min, Tarjei Romtveit (1925–
2023), som hadde stevet etter Olav Kleivi frå Åmotsdal.

I Flatdalens dal, 
uppi eit skard;
der ser du upp mot Bægjuvens gard.

Ufsut og bratt, 
steinut og ur; 
slik ser det ut der Bæjuven bur.	

6. Bægjuven

Spelemannen Olav Jakobsson Bergjuv vart født i Flatdal kring 
1830, flytta til USA i 1869, og døydde der. Då Høye Kvåle var 
i USA i 1907 var Olav avliden, men han kom i kontakt med 
sonen Jacob O. Bergjuv, og fekk slik lære seg nokre slåttar Jacob 
hadde etter far sin – og taka desse med seg attende til Noreg 
og Telemark. Seinare hamna denne springaren på nedstilt bas 
(G-D-A-E) på repertoaret til mange gode spelemenn, og er nok 
den best kjende av slåttane etter «Bægjuven» i dag. Slik hamna 
han òg i Trygve sine hender. 

7. Hyrdevise (Den danske hyrdevise)

Svein Tveiten, som eg har denne visa etter, kunne fortelje at ho 
var svært omtykt i hans oppvekst: «Då eg va ung og song denne 
for dei gamle, so gret dei,» fortalde han til O. M. Sandvik, som 
i Setesdalsmelodier omtalar denne visa, dikta på 1700-talet av 
Christian Braunman Tullin frå Ringebu, som «rokokkopoesi». 
Svein hadde ho etter syskenbarnet sitt, Olav Vetleson Tovslond, 
som var født i 1825 i Grungedal i Vinje. Ifylgje bygdesoga Vinje 
og Rauland av Rikard Berge skal Olav ha vore ein kjempekar 
som slost i bryllaup og kasta seg attover i hestesalen.

Å, kjæreste hyrdinne om nogen vil fått reda på 
at Tøris engang på så kostbar pute lå.
Hvor glade vil jeg bliva i fald du da vil svare dem. 
Det unner jeg han Tøris, fordi han var min venn.
Den ære at bære det navn av Melikronas venn; 
for dette vil jeg sette ham i en bunnløs gjeld igjen.
Fortell meg da hvorledes han skal betala den.

Tenk aldri at Tøris forglemmer denne lykkestund, 
da han ved din side i skyggen fikk en blund.
Et sødere leie har aldri gjort en hyrde varm 
enn det da han fikk holde seg til din bløde barm.
Hvor kunne misunde den sommerdun og kongeprakt 
til sænge så længe han kun til dette bryst var lagt.
Nei, hint imot dette han anser med forakt.

8. Hjerki Haukeland

Denne hugtakande og fengjande gangaren på nedstilt bas  
(G-D-A-E) lika Trygve godt å spela. Hjerki skal ha vore ei fager 
drós frå Haukeland ved Bergen som var uvanleg god til danse, 
og som rosemålaren og spelemannen Øystein Lurås (1785–1832), 
som også var ein omtykt dansar, vart trulova med. Etter å ha 
gjeve Hjerki eit sylvbelte i trulovingsgåve, gjekk Øystein heile 
vegen frå Bergen heim til Tinn, m.a. for å hente broren Knut 
(1782–1843), som han ville ha til spela i bryllaupet deira. Men 
reisa att og fram over fjellet tok tid, og då Øystein og Knut  
kom attende til Haukeland stod Hjerki bryllaup med ein annan; 
nemleg ein kaptein Moe frå Voss. Øystein bad då bror sin om 
å spela opp gangaren han hadde dikta til Hjerki som brureslått. 
Knut så gjorde, og Øystein baud brura opp til dans. Undervegs i 
dansen spente han av henne sylvbeltet han hadde gjeve henne i 
 festargåve, og som ho gjekk med til trass for at ho stod bryllaup 
med ein annan. Øystein tok med seg dette beltet heim til Tinn. 
Seinare vart denne slåtten raskt populær blant spelemenn, men 
om nokon byrja på han, og Knut og Øystein var til stades, sa 
Knut: «Nei, ikkje spel dennan låtten der, fe da græt’n Øystein.»

takk til:
Geir Åge Johnsen, som gjorde opptak med oss i 2008.
Tone Haugen Romtveit, som tipsa om gamle opptak som eg nesten hadde gløymt.
ta:lik ved Niels J, Røine, som ville gjeva ut dette albumet.
Tor Magne Hallibakken for miks og master. 
Åsne Vågen for hjelp med foto.
Per Anders Buen Garnås for konsulentverksemd med teksten. 

Trygve pugga sjeldan slåttar. Han vaks opp i ei verd av spel som 
skreiv seg mange generasjonar attende – heilt i frå spelemannen 
Tore Kolbeinson Knaben (1692–1786) frå Fjotland i Agder, som 
kom til Kvambekk i Åmotsdal og gifte seg med Liv – dottera der.  
Desse to kjøpte Gibøen på Møsstrond. Sonen deira, Haavard, 
gifte seg med Barbro. Dei fekk fire gutar. Ein av dei var Knut, 
som gifte seg med  Åsne Gjuvland frå Rauland. Dei vart foreldra 
til den namngjetne stilskaparen i spel, Håvard Gibøen (1809–
1873) – Trygve sin tippoldefar på farsida, som hadde felespelarar 
i kvar generasjon etter seg, fram til Trygve. På morsida hadde 
Trygve også gode tradisjonsberarar av Gibøspelet og representan
tar for den lokale kulturen elles, m.a. ein onkel som spela og laga 
feler; Trygve O. Vågen (1927–2005). Han var til stor inspirasjon.

I ungdomsåra til Trygve kom også bandspelaren i bruk, noko 
som vart ein ny og viktig måte for Trygve å tileigne seg slåtte
kunne på. I barndomsheimen på Austli på Møsstrond var tinn-
dølen og spelemannen Johannes K. Dahle (1890–1980) stadig  
på vitjing til faren, spelemannen Kjetil K. Vågen (1912–1994). 
Johannes vidareførte slåttane farfar hans, Knut Dahle, lærde  
av Håvard Gibøen, og desse to hadde slik eit slektskap gjennom 
spelet. Trygve vart tidleg glad i Johannes og spelet hans, og også 
i slåttane Johannes dikta. Mange av desse lærde han seg og han 
skatta dei høgt. 

Trygve spela på ein blømande og utfylt måte. Ein gong han 
og far hans sat på kjøkenet og tala om spel, og eg sat i stoga og 
lydde på, drog Trygve av ein slått. Då ropa Kjetil inn til meg: 
«Høyr, høyr, Hillborg! Han slepper aldri!» – i den tyding at han 
stadig hadde fleire fingrar på strengene samstundes. Dette var eit 
ideal i denne slekta. Dette, samt framdrifta Trygve hadde i spelet, 
er verdt å merkje seg. Gangaren «Hjerki Haukeland» kan vera 
trist og tung i uttrykket, men Trygve synte også det fengjande 
drivet i denne slåtten. 

Sjølv vaks eg opp med kveding og felespel. Slåttetulling dreiv  
eg med før eg hadde lært meg ord. Far, Tarjei, var aktiv spele-
mann. Myllarguten var bestefars oldefar. Det er mange utøvarar 
i slekta mi. Men eg gjekk òg «på bygda» og samla meg stoff. I 
grannegarden, Bakken, fekk eg mykje fint av Ingebjørg Bakken 
(1920–1996), som hadde rik songtradisjon frå Edland i Vinje. 
Etter å ha fått tak i nytt songtilfang, vitja eg ofte bestefar min, 
Øystein Romtveit (1898–1985). Han oppmuntra meg, og svara 
med sine viser og vitsar. Det var slik med meg og bestefar; me 
måtte jamt le i hop. Besta, Anne, gjekk i bakgrunnen, servera og 
kommentera. «Ja, men den du hev lært der, kan Øystein finare!» 
kunne ho seia. Det at han song for henne har eg tenkt mykje på 
som noko det er koseleg å tenkje på i ettertid. 

Då eg høyrde Svein Tveiten på voksrullane etter Rikard Berge 
vart eg hekta. Ikkje på grunn av lyden, men på grunn av tonen. 
Som folkemusikkonsulent i Telemark, med kontor på Akademiet 
på Rauland, fekk eg god tilgang til handskriftene etter Rikard 
som låg på loftet der. Og som elev i det fyrste kullet på folke
musikkstudiet i Rauland fekk eg tak i tonane au. 

Eg er veldig glad i gamalt, men av og til må eg gjera t.d. ein 
bånsull aktuell. Då diktar eg gjerne ein ny tekst til ein gamal 
melodi. Finn eg ein god tekst, men ikkje melodien, diktar eg 
gjerne den òg. Notar kan eg ikkje. Eg må nytte hovudet då òg.

1. Brurevers frå Hylland frå 1787 og  
Brurevers til ei dotter på Hylland i 1998

Fyrste verset vart dikta til ein son på Nordigard Hylland i Vinje 
i 1787, og står i bygdesoga Vinje og Rauland av Rikard Berge. 
Andre verset dikta eg til ei brur på same staden i 1998. Melodien 
er etter Ragnar Nordgreen.

Til lykke, min Venn, thi jeg hører du skal 
en Ektevenn til dig at tage;
thi du har oppledet blant Pigernes tal 
og funnet en dig har behaget.
Til lykke i Gud 
med din kjære Brud 
som Engle dig stedse behage

Til lykke du dotter av Tone og Knut. 
Til lykke med gifting og framtid.
Som kvitveisen blømer og bjørkji sprett ut,
må kjærleiken bløme i hjarta.
For kvinnur og vin 
bli betre med tid, 
dei mognar og edlast med åri !

2. Friarvise frå Tinn (Midtbøvisa)

Knut Olavson Midtbøen dikta denne visa. I fylgje Tinnsoga vart 
han fødd på Gunleiksrud i Tinn kring 1730. Han var ein stor,  
fin og ferm handelskar som hugla ei jente frå Laupedalen i 
Brunkeberg. Men denne «jenta der vest» fekk ikkje lov til å gifte 
seg med Knut, som seinare gifte seg til Midtbøen i Tinn. Eg 
lærde visa i 1975 av Ingebjørg Bakken (1920–1996) frå Bøgrend  
i Vinje. 

Det er mi største lyst ette jentune å gå 
med sylvspente sko og med busseluva på.
Og når eg er i kammerset då er eg stor og grom, 
men når eg kjem te jenta mi då fær eg inkje rom.

Å når e’ gjeng i stallen og stullar min hest 
då kjeme ‘a fe meg den jenta der vest.
Eg tenkt’ eg skulle slå det ut i veir og i vind,
men ho gjenge meg so seint utor tankar og sinn.

Å fær eg vera med når dei are reiser heim, 
stande uttafe dynne å høyre høss det gjeng.
Det er no slett ingen fornøyelse fe meg,
fe dei fær ho a dei are, men eg fær ‘a ikkji eg!

Den fenaste jenta eg såg på i gjår;
Te hena hev eg beila, men alli kan ho få.
Te hena hev eg beila so mang ei og’e stond. 
Eg hev klappa hennes kinn og eg hev kyst hennes monn.

Øystein Tarjeison Romtveit (1898–1985).
Song gamle visur, slåttestev og ballader.

3. Brynjulv Olsson 

Den eldste spelemannen ein kjenner til i Tinn er Brynjulv 
Olsson, ifylgje Knut Buen i boka Som gofa spølå. Ein gong han 
hadde gått lenge og leita etter ein stut han hadde mista, vart han 
syvjug og la seg til sova bak ein stein. Då drøymde han at ei 
hulder song: «So sko du spila du Brynjulv Olsson, når du kjem 
heim att te kjering og bonn. Attafe nuten der finn du att stuten.» 
Slik fann Brynjulv att stuten sin, og fekk samtidig ei strofe til  
å dikte vidare på. I speltradisjonen etter Brynjulv går denne 
gangaren ofte under namnet «Haugelåtten». Svein K. Løndal 
(1864–1949) frå Tuddal bygde ut denne og kalla han «Brynjulv 
Olsson».

4. Kvi ror du så fort? 

Dette er eit brot av ein gamal songleik, som er å finne i Bernt 
Støylens Barnerim og leikar. Tonen er etter voksrullopptak med 
Svein K. Tveiten (1841–1924), som hadde denne etter mor si, 
Guro Sveinsdotter Tovslond frå Grungedal i Vinje.

Kvi ror du so fort, kvi ror du so fort, du vene dreng?

Kvi må eg’kje ro mæ graset det gror i grønan eng?
So fen ei møy, so fen ei møy, hev eg valt ut.

Det spurd’ eg i gjår, det høyrd’eg i dag; din far vil døy.

Lat døy, lat døy; når eg hev atte mi vene møy.
Lat døy, lat døy; når eg heve atte mi vene møy.

5. Ruske-Sara

Namnet «Ruske-Sara» skriv seg frå eit slåttestev knytt til denne 
slåtten, som stod på repertoaret til mange stilskaparar innan 
slåttespelet, m.a. Myllarguten (1801–1872) og Lars Fykerud (1860–
1902). Myllarguten kalla denne for «Køyre vatn og køyre ved». 
Dette er ein frisk springar som Trygve lika å spela.

6. Førnesbronen

Dette er ei heilagvise i gamlestevform med tradisjonell melodi, 
som handlar om den kloke og sterke hesten frå Førnes på Møs-
strond. Han drog lik til kyrkja på Rauland under svartedaudens 
herjingar på 1350-talet. Teksten er etter ei avskrift av Tarjei Jore 
frå Fyresdal, som vart prenta i Jol i Telemark.

Svartedauden for land og strand og sopa so mangt eit tile.
Det vil eg no for sanno tru, det va’kji med Herrens vilje.
– Hjelpe oss Gud og Maria Møy, og frels oss alle av ille.

I alle bygder ho herja stygt og øydde alle slags yrkje.
Men på Møsstrondi var naudi verst; der fekk dei ‘kje likji te kyrkje.
– Hjelpe oss Gud og Maria Møy, og gjeve oss alle styrkje.

Då gjorde Gud eit under stort; han styrde ein hest ivi heidi 
med likji på sleden te Rauland fram, og alli han miste leidi.
– Hjelpe oss Gud og Maria Møy, og gjeve oss alle styrkje.

Førnesbronen den hesten het, so vidt som segni hev fare.
Han drog so mange den siste ferd når te himlen dei for avgarde.
– Hjelpe oss Gud og Maria Møy å take oss vel i vare.

Men so skulle det eingong hende seg, der uppå den ville hei 
at trugebandet av Bronen brast der fonni ligg djup og brei.
– Hjelpe oss Gud og Maria Møy å finne den rette leii.

Då kneggja Bronen so høgt og hardt og kalla på mannehondi.
Og alle visste han va’ i naud då dei høyrde han heim’ på strondi.
– Hjelpe oss Gud og Maria Møy, og frels oss av all vånde.

So fekk han hjelp og fram han kom, og blei fora med gron og høy.
Men då han seiste venda ha’ gjort; då la han seg ned te døy.
– Hjelpe oss Gud og Maria Møy å fara frå heimsens øy.

7. Skinnluva

Denne springaren på høg ters (A-E-A-E) lærde Trygve av 
Gudmund Nordbø (1921–1997) frå Langlim i Seljord.  
Gudmund hadde han etter far sin, Olav Nordbø. Olav lærde 
slåtten av Høye Kvåle (1879–1976) frå Seljord. Gudmund kunne 
fortelje Trygve at Eiliv Smedal (1889–1938) frå Flatdal spela 
denne for Høye ein gong desse treftest. Høye hadde aldri høyrt 
slåtten før og syntest han var så fin. Han spurde difor om å få 
lære han. Eiliv var ikkje så huga på å lære han bort, men svara  
at han skulle få lære han om han fekk ei skinnluve Høye hadde 
med seg i byte. Og slik blei det.

8. Villfar og Sylvklar

Dette er ei av mange balladar som fortel mykje om gamle klede-
tradisjonar, noko som gjorde teksten, som eg fann i Norsk folke-
dikting av Olav Bø, ekstra interessant for meg. Melodien kunne 
eg ikkje finne. Difor laga eg ein. Omkvedet ber for meg bod om 
å lyfte blikket.

Villfar for ivi heie, etter si syster å leite
– far ivi skog mæ venjo, mæ venjo –

Eg helsar deg Havfru, eg talar te deg:
No heve eg alli sett fenare viv.

Å, eg æ no inkje so fent eit viv.
Du sille sjå Isemo, terna mi.

Sylvklar kjember sitt gule hår.
Den raude gullkrona set ho på.

So ha’e ho på seg stakken blå.
Der låg det gull ette’ kvor den tråd.

So ha’e ho på seg stakken raud. 
Der låg det gull ette’ kvor den saum.

Høyr du terne; eg spyrje deg må:
Hør æ du ætta og komen frå ?

Kongje min far og Dronning mi mor.
Villfar het min yngste bror.

Villfar lyfte på høgan hatt; farvel, farvel,
hav tusen og’natt!

Kjetil Knutson Vågen (1912–1994).


